
        
            
                
            
        

    
	Юсуф Ас-Сибай

	СЭТГЭЛД ТУССАН ГЭГЭЭ 

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СЭТГЭЛД ТУССАН ГЭГЭЭ

	Орчуулсан Н. Банди

	 

	Долоодугаар сарын ерийн нэгэн өдөр. Өдрийн гурван цаг болж байлаа. Мадбулийн сууж байсан жаахан сүүдэр үгүй болж, түүний дух хүзүүн дээгүүр бөнжийн урсах хөлсний дуслууд наранд гялалзана. Мадбули өргөн ханцуйгаараа духныхаа хөлсийг арчив. Гүүрэн дээгүүр тасралтгүй цувах машины дугуйгаар боссон тоос түйрэн хөлстэй нь холилдож, явган замаар яваа хүмүүсийг бөөн тоос бүчих ажээ.

	Мадбули толгойгоо өлийлгөн гэрлийн дохионы ногоон гэрэл унтарч, шар гэрэл ассанаа тэр дороо улаанаар солигдохыг харав. Гэрлийн дохионы дор баахан машин бөөгнөрөв. Машинууд зогсох, дахиад ухасхийн хөдлөх, хүмүүс хаашаа ч юм яарч сандран явах... эцэс төгсгөлгүй давтагдах энэ дүр зургийг Мадбули хайхрамжгүй харж суув.

	«Та нар юундаа ингэж яарцгаадаг юм бэ?» гэж тэр хүмүүсээс байнга асуудаг үгээ энэ удаа өөрөөсөө асуугаад бас л хариу олж чадсангүй. Өөрөө амьдралдаа ганц удаа ч яарч сандарч үзсэнгүй. Хэн нэгнийг гүйцэж түрүүлэх сэн гэж хэзээ ч адгаж байсангүй. Яарч тэвдэх ажил ч түүнд гардаггүй ажээ.

	Хэн нэгэн хүн одоо хажууд нь суугаад өөрт нь байн байн нэг юм хашхираад байгаа энэ тэнэг шиг шавдуулах үе хааяа тохиолдоно. Гэвч орчин тойрны нийтийн сандралд ер автахгүй, тэдний үг түүний нэг чихээр нь ороод нөгөө чихээр нь гарчихна. Хэн ч түүнийг яаруулж сандаргаж үл чадна. Тэрээр яаж ч байсан алхаараа тог тог тоншиж, эсвэл хутгаа тайван нийлж сууна.

	Мадбули ойролцоо зогсох машинуудын жолооч нарыг харан яаран хангинах дохиог чагнан алхаа далайсан чигээрээ алмайрч, хоёр хурууны нь завсар чимхээстэй байсан хадаас унав. Үйлчлүүлэгч алх далайгаад хөдөлгөөнгүй болсон гарыг нь ууртай харна.

	Зөндөө удлаа.

	Абдель Гаффард замын хажууд явган суусаар залхжээ. Байшингийн дээврээс ойсон нарны хурц туяа нүүрэн дээр нь тусна. Толгой боосон алчуур нь хөлсөнд нэвчжээ. Тэрээр тэссэнгүй, хайрцгийнхаа ард завилан суугаа гуталчинд,

	— Хөөе Мадбули! Хөдлөөч! гэж хашхирав.

	Мадбули хариу дуугарсангүй, алхаараа гутлын өсгий рүү цохиж хадаас шаав. Абдель Гаффар санаа амарч, халуун нарнаас толгойгоо халхлан алчуураа дагзан дээрээ тавив. Тэгснээ өтгөн буурал сахалтай үрчгэр эрүүгээ маажаад сэрүүцэх гэж хормойгоороо нүүрээ сэвэхэд нүцгэн чөргөр хөл нь ил гарав. Машины дугуйны хаймраар зан тавьсан хуучин муу шаахайгаа авч үзэв. Зөвхөн хэдэн сураас өөр юм үлдээгүй гэж болохоор урагдсан муу шаахайг нь бараг л шинэ юм шиг болгосон уран гарт Мадбулийг бахдан ширтэв.

	Энэ бөх бат зузаан хар хаймар улайдтал халсан цардмал замаас хөлийг нь хамгаална. Одоо хөлдөө шаахайны оронцог биш, жинхэнэ шаахай углана. Абдель Гаффар, Мадбулийн гонзгой модон хайрцаг, түүний дотор хэвтээ машины дугуйны хаймрын тасархайнууд, бөөн зэвэрсэн хадаас, билүү, хурц хутга сэлтийг ажиглаж суув.

	Мадбули шаахайг орхин билүү авч хутгаа хэд нийлээд хадсан зангаа өөлөв. Тэгээд урт амьсгаа авч, ханцуйгаараа нүүрнийхээ хөлсийг дахин шудраад шаахайг хажуудаа тавив.

	Зам дээр хажууд нь овоолоостой байгаа гутал руу хяламхийснээ дахин яаралгүйхэн нэг хадаас авч, зүүн гарынхаа эрхий долоовор хоёр хурууны завсар хавчуулан алхаа цохиход бэлтгэв.

	Түүний бүхэл амьдрал ийнхүү гутлын өсгий тоншин зан тавьсаар өнгөрч байгаа ажээ. Амьдралын нь хамгийн эрхэм дээд хүсэл нь Каир хотын борчуудын суудаг Булак районы давчуу гудамжнаас гарч, төв гудамжинд байрлах явдал байв.

	Хэдэн жилийн өмнө тэр хүсэл нь биелж, долоодугаар сарын 26, Ас-Сахафа хэмээх хоёр төв гудамжны уулзвар дээр ийнхүү суух болжээ.

	Трамвай, машин, явган хүмүүст ил үзэгддэг тун аятайхан газар.

	Мадбули оймсноос аваад бохь хүртэл элдэв шалдвын юм зардаг дамын наймаачидтай зэрэгцэн байрлажээ. Эхлээд амжилтдаа учиргүй баярлаж байв. Үйлс нь өөдрөг байх шиг анх удаа түүнд санагджээ. Гэвч түүний амьдралд юу ч өөрчлөгдөөгүйг яваандаа ойлгов. Өдөржин элдэв гуталд зан тавьж, хадаасны толгой тоншиж суудаг нь хэвээр, үйлчлүүлэгчид нь янзаараа.

	Ажилласаар гар нь эцэж хүндрэх боловч ажлаа зогсоож болохгүй. Хажууд нь явган сууцгаасан үйлчлүүлэгчид,

	— Мадбули, Аллахыг бодож, хурдалж үзээрэй! гэж яаруулна.

	Тэгэхэд нь Мадбули хадаасны толгой руу алхаа чанга буулгаж, далдартал шаана. Өөр яах бил ээ?! Энэ бүхэн хэдийд эцэс болохыг бүү мэд. Хүн төрөлхтний тэн хагасын гуталд зан тавилаа ч гэсэн түүний ажил дуусна гэж үү? Дуусаад ч яах юм бил ээ? Өөр юу хийх вэ? Яаж амьдрах вэ? Энэ хувь заяанаасаа өөрийг хүсэж байгаа гэж үү? 

	Эхнэр хүүхэдтэй. Нэг нь эхийнхээ хөхнөөс зуураатай, нөгөө нь зам дээгүүр машин чирч, гурав дахь нь гудамжинд хөвгүүдтэй хөл бөмбөг өшиглөж байгаа биш үү?

	Орой болоход Мадбули хайрцгаа мөрөвчлөн үүрээд гэрээдээ явна. Маргааш өглөө нөгөө л хадаасны толгойгоо нүдэж, гутлын зан сольдог ажилдаа хайрцгаа үүрсээр буцаж ирнэ.

	Мадбули ядарсан байртай санаа алдаад хөлсөө ханцуйгаараа арчив. Абдель Гаффарыг дахин яаруулахаас нь өмнө бас нэг хадаас шаав.

	Тийм ээ, мөн ч явцуу орчин ажээ.

	Хадаасны толгой занд лав орно. Тэрээр хадаас, гутлын зан хоёроос өөр юмыг амьдралдаа бараг үзсэнгүй. Ямар ч гэрэл гэгээ үгүй хааяа хүмүүсийн «Хөөе, Аллахыг бодож, хурдлаач, Мадбули» гэж тэргэнд хөллөсөн илжигт хашхирч буй юм шиг утга учиргүй хашхирахыг эс тооцвол түүнийг хөндөж хөдөлгөх, тэвдүүлэх юм юу ч тохиолддоггүй.

	—Замын уулзварын ногоон гэрэл асаж, машинууд ухасхийн хөдлөв. Хүмүүс урьдын адил хаашаа ч юм яаран одно.

	Мадбули алхаа далайгаад цохиж амжаагүй байтал жижигхэн гар хүзүүгээр нь тэвэрч,

	— Аав аа! гэх шингэн дуу сонстов.

	Мадбули эргэж хүү Годагаа харав. Ээжид нь юм уу, өөрт нь ямар нэг хэрэг гарч дээ.

	— Миний хүү яах гэж явна? гэж ядарсан дуугаар асуув.

	Года нэг цаас харуулж,

	— Аав аа, би сургууль төгссөн гэрчилгээ авсан гэв.

	— Өө, сайн байна. Алив, аваад ир! гэж Мадбули мөн л ядрангуй хэлэв.

	— Аав аа, би шалгалт өгсөн шүү дээ.

	Мадбули эргэцүүлж бодсон ч үгүй,

	— Өө тийм үү? гэж товчхон хэлэв.

	— Аав аа, одоо би дунд сургуульд орно. Дунд сургуульд орж чадахаар дүн авсан.

	Хүү дэгдэн гүйж одов. Мадбули дахин алхаа авав. Гэтэл «Би дунд сургуульд орж чадна!» гэсэн хүүгийн нь дуу дахин сонсогдов.

	Хүү нь дунд сургуульд орох болжээ. Өөрөө л тийм амжилтад хүрчээ! Хүүдээ ийм аз заяах юм гэж огт бодсонгүй явжээ. Эцгийн тус дэм ер ороогүй, дунд сургуулиа бас амжилттай төгсгөөд дээд сургуульд орж эмч, инженер, эсвэл цэргийн дарга болохыг хэн байг гэх вэ. Бяцхан Года эрдэм боловсролтой, албаны том хүн болж ч мэднэ!

	Мадбули амьдралдаа хэзээ ч хараагүй гэрэл гэгээг харах шиг болж, уруул дээр нь инээмсэглэл тодров. Тэрээр Абдель Гаффар луу харав. Царайд нь сэтгэл хангалуун байдал тодорно. Мадбули, Абдельд,

	— Манай Года шалгалтаа сайн өгчээ. Дунд сургуульд орох болсон гэнэ гэж хашхирав.

	Абдель Гаффар инээмсэглэн,

	— Баяр хүргэе! гэв.

	Мадбули баяртайгаар толгой дохиод алхаа дахин далайв.

	Абдель Гаффар,

	— Хөдөлж үзээрэй, Мадбули, хурдлаарай! гэх нь сонсогдов.

	Мадбули ядарснаа ч умартан гутлаа хадаж гарав.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд) номын ОРШИЛ

	Дэлхийд 80 гаруй сая араб байдаг бөгөөд тэдгээр нь Өмнөд Ази, Хойд болон Зүүн Хойд Африк, Арабын хойгт голлон амьдардаг ажээ.

	Арабчуудын ихэнх нь Египет, Алжир, Ирак, Ливан, Ливи, Кувейт, Марокко, Саудын арав, Сири, Судан, Сомали, Тунис зэрэг оронд оршин суудаг юм.

	Арабын орнууд нь утга зохиолын түүний дотор аман зохиолын баялаг өв уламжлалтай бөгөөд үлгэр домог, зүйр цэцэн үг, яруу найраг дээр үеэс эхлэн их хөгжин өргөн дэлгэрчээ.

	Харин орчин үеийн утга зохиолд чухал байр эзэлдэг өгүүллэг нэлээд хожуу XIX зууны хоёрдугаар хагаст бий болжээ.

	Арабын өгүүллэгийг араб дахины сонгодог зохиол Европын орнуудын болон оросын зохиолчдын өгүүллэгийн нөлөөгөөр үүсэж хөгжсөн гэж үздэг юм.

	Арабын өгүүллэгийг үүсгэн хөгжүүлэхэд Египетийн зохиолч ах дүү Теймур, Ливаны зохиолч Амин Рейхани, Жубран Халиль Жубран, Михаил Нуайме нарын зэрэг олон мастер их хувь нэмэр оруулжээ.

	Арабын өгүүллэгүүд нь харийн булаан эзлэгчид, нутгийн харгис этгээдүүдийн эсрэг арабын ард түмний хийж байгаа шударга тэмцэл, хүн амын өргөн давхаргыг хамардаг тариачид, ажилчид, зарц нарын амьдралыг тод томруун харуулдаг юм.

	Арабын өгүүллэгүүдийн нэг онцлог нь нийгмийн тэгш бус явдал, олон жилийн уламжлалт хоцрогдсон ёс суртахуун, зан заншил, ялангуяа бүсгүйчүүдийн эрх мэдэлгүй байдал, тэдгээрийн бэрх амьдрал шударга тэмцлийг өргөн дэлгэр үзүүлдэгт оршино.

	Арабын өгүүллэгүүдийг тэмцэл, уянгыг чадамгай хослуулдаг онцлогтой гэж үздэг ажээ.

	Арабын утга зохиолын үндэслэгчийн нэг Жубран Халиль Жубраны зохиол «Бан нутгийн Марта» хэмээх өгүүллэгээр нэрлэсэн энэхүү номд Арабын арван дөрвөн орны сонгодог болон орчин үеийн нэрт 42 зохиолчийн 40 гаруй өгүүллэгийг оруулав.

	 

	Б. Энэбиш



	
“БАН НУТГИЙН МАРТА (арабын өгүүллэгүүд) номын ГАРЧИГ

	 

	АЛЖИР

	Фадил Масуди. МАЛИКА (орчуулсан Э. Бүрэнхүү)

	Мухаммед Диб. ХҮЛЭЭСЭН НЬ (Орчуулсан Б. Энэбиш)

	Ахмед Аккаш. АРВАН НЭГЭН САРЫН АРВАН НАЙМАН (Орчуулсан Э. Бүрэнхүү)

	Асия Жеббар. ХӨӨГДӨӨГҮЙ (Орчуулсан Ч. Хүлэг)

	 

	БАХРЕЙН

	Мухаммед абд аль-Малик. АМЬ ЗУУЛГА (орчуулсан Б. Энэбиш)

	 

	 

	ЕГИПЕТ

	Мухаммед Теймур. ШҮГЭЛ (Орчуулсан Э. Бүрэнхүү)

	Нагиб Махфуз. НОЙР (Орчуулсан Н. Ханой)

